
  Kontadennoù breizhek


  DASTUMET GANT FAÑCH AN UHEL


  JEZUZ-KRIST EN BREIZ-IZEL.


  I


  Hon Zalwer Jezuz-Krist a oa deut da ober un dro en Breiz-Izel, gant sant Pezr ha sant Iann. Mont a rent dre-holl, da di ar paour evel da di ar pinvik, hag a prezegent en ilizo, er chapello, hag alies en dachenno, dirag ar bopl dastummet.


  Un dez, en kreiz ann hanv, a oant o pignad ur c’hreac’h hir ha zonn. Tomm a oa ann heaul, ha zec’het ho defoa, ha na gavent ket a dour. Digwêt war-leinn ar c’hreac’h, a weljont un ti bihan zoul war vord ann hent.


  - Eomp aman da c’houlenn dour, a laras sant Pezr.


  Pa oent êt en ti, a weljont ur vroac’hig koz azeet war men ann oaled, ha war ar bank-dosal, ekichenn ar gwele, ur c’havr o rei da dena da ur bugel bihan.


  - Ur bannac’h dour, mar plij, mamm-goz, a laras sant Pezr.


  - Ia sur, dour am euz, dour mad; met n’am euz ket kalz ouspen iwe.


  Diskenn a rez ur skudellad dour euz ar picher, hag ac’h evjont ho zri. Neuze a tostajont da welet ar bugel o tena ar c’havr.


  - N’eo ket d’ac’h ar bugel-man, mamm-goz? a laras hon Zalwer.


  - Nann sur; ha koulzgoude ec’h eo ’vel pa vije d'in. D’amm merc’h eo ar bugelig; met marwet eo he vamm o c’henel anehan, hag ac’h eo chommet war ma diouvrec’h.


  - Hag he dad? - He dad a zo beo, hag ec’h ha bemde, kerkent hag ann de, da deweziata da un ti pinvik a zo en-kichenn; hag a c’hone eiz gwennek bemde hag he voued; ha setu holl ar pez hon euz ewit bewa hon zri.


  - Ha mar ho pefe ur vuc’h? a laras hon Zalwer.


  - Oh! mar hon befe ur vuc’h, neuze a vefemp evuruz; me ac’h afe da vesaa anehi war ant hentjo, hag hon befe leaz hag amann da gass d’ar marc’had; met n’am bo bikenn ur vuc’h.


  - Ma! roet d’in ho paz un tammig, mamm-goz.


  Hon Zalwer a gommerras baz ar vroac’h-koz, hag a skoas gant-hi un tol war ven ann oaled; ha kerkent a savas ac’hane ur vuc’h-vriz ar c’haera, ha leaz gant-hi a-leiz he zez!


  - Jezuz-Maria! a laras ann hini goz, penoz eo digwet ar vuc’h-se aman?


  - Dre c’hraz Doue, mamm-goz.


  - Bennoz Doue war-n-oc’h, aotrone geiz! me a bedo ewit-oc’h bep-beure ha bep-noz.


  Hag ec’h ejont ho zri en hent.


  Ann hini goz, chommet ic’h-unan, na skuize ket sellet euz he buc’h: - Kaera da vuc’h! ha vel ma zo leaz gant-hi! met penoz eo digwêt aman iwe? O skei un tol gant ma baz war ann oaled! Ar vaz a zo chommet ganen, ar men oaled a zo bepred iwe. Mar am befe ur vuc’h-all evel homan a-vad! Marteze n’am euz netra da ober ewit-se nemet skei gant ma baz war ann oaled?


  Hag a skoas un tol gant he baz war ar men-oaled; - ha kerkent a tilampas ac’hane ur pikol Bleiz pehini a dagas ar vuc’h-vriz war al lec’h!


  Hag ann hini-goz e mez he zi, ha da redek warlerc’h ann tri dremeniad, ha da grial: - Aotronez! Aotronez! - Evel na oant ket êt pell c’hoaz, hi c’hlewjont hag a c’hortozjont anehi.


  - Petra a zo c’hoarveet, mammig-koz? a laras hon Zalwer.


  - Allas! ur Bleiz braz a zo digwêt bars ma zi, kerkent ha ma ’z oc’h bet êt-kuit, hag hen euz taget ma buc’h-vriz!


  - Ia pa oc’h euz galwet anehan, mamm-goz. Distroït d’ar gèr, hag a kavfet c’hoaz ho puc’h, beo ha iac’h. Met beet furoc’h en amzer da dont, ha na c’hoantaet ken ober ar pez na c’hall nemet Doue he-unan.


  Hag a tistroas d’ar gèr, hag a kavas he buc’h beo ha iac’h, hag a anaveas neuze penos a oa ann aotro Doue a oa bet en he zi.


  II


  Ur wez-all a oant are en hent ho zri. Digwêt a oa wardro diou eur goude kreizdez, hag ével n’ho defoa debret tamm a-bed aboe ar beure, ho defoa naoun. Pa oant o tremen a-biou un ti war vord ann hent, a weljont en toul ann or ur vates o verrad toaz ewit ober krampoez.


  - Eomp en ti-man, a laras Sant Pezr, hag hon bo krampoez.


  Mont a reont ho zri bars ann ti.


  - Demad d’ac’h holl bars ann ti-man, tudo geiz.


  - Ha d’ac’h iwe, aotrone.


  - Ni a zo tri zremeniad, pell a zo en hent, hag a zo skuïz, hag hon euz naoun; kavoud a raemp un draig bennag da debri, ewit arc’hant?


  - Ia sur, a laras ar vestres; eman ar vates o verrad ann toaz, ha bremaïg a vo krampoez.


  - Mar be bolante Doue, a gredan, a ve mad da laret, eme hon Zalwer.


  - Oh! a laras neuze ar vates, gret eo ana toaz, ha krampoez a vo sur!


  - Ma! eme hon Zalwer.


  - Hag ec’h azejont da c’hortoz. Ar vates a lakaas neuze daou drebez war ann oaled, hag a rez tan indan-he. Goude a kommerras ar varac’h a oa ann toaz en-hi, wit hi zostaad d’ann oaled. Met setu ma tifonz ar varac’h; ha skuillet war ann douar holl ar pez a oa en-hi! hag ar vates da estlammi; hag ar vestres da grozal!


  - Breman, Aotronez, emehi, ec’h hallet mont da glask krampoez el lec’h-all, rag ewit aman na vo ket a grampoez fete!


  - Eo! eo! gant graz Doue, a laras hon Zalwer.


  Ha gant penn he vaz a stokas ar varac’h a oa êt a bezio, ha setu-hi da dont kerkent en he fez hag ann toaz en-hi. - Ha souezet braz tud ann ti! - Hag a oe gret krampoez, hag a tebrjont, hag ec’h ejont goude en hent are. Met a-rok mont-kuit, hon Zalwer a laras d’ar vates: - Ha dalc’hit sonj-mad, ma flac’h, ez eo mad laret bepred: Mar be bolante Doue !


  Kontet gant Marc’harit Fulup, a baroz Plunet.

  Miz ewenn 1869.


  DAOU VAB AR PESKETAER.


  Ur wez a oa, ur wez a vo,

  Ewit rei roll d’ann holl gaozo.


  Ur wez a oa ur Pesketaër koz, hag a oa dougeres he vroeg. Un abardez ec’h arruas er gèr ha n’hen defoa tapet netra. He vroeg a c’hoantaas debri pesked, hag a renkas retorn d’oc’htu d’ann aod. Teurel a ra he roejo, hag a tigass gant-hanur pesk ar c’haera. Ma oa stad en-han: - Brema bepred, a lare d’ehan he-unan, am bo peuc’h digant ma groeg. - Met setu pa oa kregi er pesk, heman a em laka da brezeg, hag a làr d’ehan: - Pa vin marw, ro ma c’hig da debri d’as groeg; ma c’halon hag ann dour en pehini a vin bet gwalc’het, d’as kazek, ha ma bouellou ha ma skevend d’as kiez. - Ma oe souezet braz ar Pesketaër o klewet ur pesk o prezeg evel un den; biskoaz n’hen defoa gwelet kement-all. Laret a reaz: - Ober a rinn. - Hag a teuas neuze d’ar gèr.


  Pa arruas, a laras d’he vroeg: - Me ’vad am euz tapet eur pesk kaer! sellit, groeg, pebeuz da besk!


  - Ia ’vad; rèd eo lakaad anehan da boazad.


  - Ma ouvefac’h peira hen euz laret d’in?


  - Piou? ar pesk?


  - Ia, ar pesk.


  - Petra hen euz làret eta? -


  - Rei he gig d’ac’h da debri, he galon hag ann dour a vo bet o walc’hi anehan, d’ar gazek, hag he vauellou hag he skevend, d’ar giez.


  - Rèd a vô ober evel ma hen eûz làret.


  Setu poazet ar pesk eta, debret he gig gant groeg ar Peskelaër, he galon, gant ar gazek, hag he vouellou, gant ar giez.


  Prestig goude a willioudas ar vroeg, hag a c’hanas daou vugel, daou baotr ar c’haera, ha ken henvel ann eil euz egile, ma oa rèd staga ur ruban euz brec’h unan anhè, ewit anavezout ann eil euz egile. Ar gazek a âlas iwe, ar memeuz de, hag a defoe daou ebeul-bihan, ha na oant ket dishenvel, en nep-feson; hag ar giez a defoe iwe daou gi-bihan, ha na oant ket dishenvel iwe.


  - Hag a zo mad! a laras ar Pesketaeër; pep a ebeul ha pep a gi da bep-hini ma bugale.


  Ann daou baotr a deue mad. Pa oent digwet gant ann oad a bemzek pe a c’houezek vioaz, a laras unan an-he a oa skuiz er gèr, hag a renkje mont da vale-brô. Kaer ho defoa hen pedi da choum er gèr, he dad, he vamm hag he vreur, na dalvee ket, rèd a oa hen lezel da vont. Met a-rok a laras d’he vreur mont bepbeure, kerkent ha ma savje, da skei un tol kontell en troad ul loreenn a oa er jardinn, ha pa deuje gwad gant-han, neuze a vije marw; met bete neuze n’hen dije ket ezomm da gaout morc’hed gant-han. -


  Mont a ra en hent, gant he varc’h hag he gi. Bale a ra kement ha ker-bihan, ma tigwez iwe en ur vali gwez-dero braz, ur vali hirr-hirr. Mont a ra beteg ar penn, hag a wel ur c’hastell kaer. Skei a ra war ann or. Digoret eo d’ehan. Goulenn a ra ha na euz ezomm a vewel a-bed. Kommerret eo da baotr marchosi. Dre ma oa ur paotr stummet mad, akuit en he labour, hag ur paotr koant iwe, a plije kaer d’ann Otro; hag he varc’h hag he gi a blije d’ehan iwe. Met mui a plije c’hoaz da verc’h ann Otro, un dimezell iaouank ar c’hoanta. Kement a reaz o plijout d’ehi, ma oent dimét hag eureujet a-benn ur bloaz.


  Ann daou bried iaouank a vewe evuruz, o vale bemde dre ar jardino hag ar c’hoajo, en-dro d’ar c’hastell. Un dez a tolas-ewez mab ar Pesketaër penoz en un tu ar c’hastell ann orojo hag ar prennestro a vije serret bepred, hag a c’houlennas digant he e vroeg petra a oa kiriek da-ze.


  - Ato, emezhi, euz ann tu-se ar c’hastell a zo ur porz leûn a loened benimuz, aered, sourded, touseged hag a bep-seurt amprefaned.


  Setu diwar neuze na ree nemet sonja er porz-se, hag hen defoa ur c’hoant vraz da vont da welet he-vran ha gwir a oa laret d’ehan. Un de pa oa o vale en tu-se ar c’hastell, gant e varc’h hag he gi, (he vroeg na oa ket gant-han ann dro-se), - o tremen abiou ann or, a laras: - Rèd eo d’in gweled petra a aze.


  Skei a ra war ann or. Digorret eo kerkent gant ur vroac’hig koz, pini a lar d’ehan:


  - De-mad d’id, ma mabig; deut oud d’am gwelet eta?


  - De-mad d’ac’h, mammig koz.


  - Hast buhan dont ebars, ma tiskouezinn d’id ann treo kaer a zo ama. Sell aze diou chadenn da staga da varc’h ha da gi.


  Hag a tennas diou vlewenn euz he fenn, hag a roas anhe d’ehan. Ha kerkent a oent troet en diou chadenn, hag a stagas gant-he he varc’h hag he gi euz daou beul-men a oa eno en daou du d’ann or. Ar marc’h hag ar c’hi, pa weljont, a em lakaas da lampad, da c’hourignal, da iudal; met na dalvee ket, stag mad a oant, rèd a oa chomm.


  - Deuss ganen brema, mabig, ma tiskouezinn d’id ma c’hastell; deuss da welet ann holl dreo-kaer am euz me; biskoaz na t’euz gwelet kement-all. Eomp da genta da welet ar vilinn-aotenno.


  Pa oent e kichenn ar rod vraz, goloët holl a aotenno:


  - Sell, mabig, kaera da dra! Laka da benn dre aze, em bleg un tammig, ewit gwelet gwelloc’h.


  Pa oa sellet en toull, hep sonja en drouk, ann Diaoules koz a voutas anehan war ar rod, hag a koueas d’ann traon draillet ha malet evel brenn-heskenn!


  He vreur, a oa chommet er gèr, ac’h ee bemde da gontella troad al loreenn, hag evel na deue ket a wad gant-han, a lâre bep-tro:


  Doue ra vo meulet, beo eo c’hoaz ma breurig!


  Met allas! ar beure-se, kerkent hag hen doe roët he dol-kontell, a tilampas ur bouill gwad: - Marw eo ma breur kez, siouas! a laras kerkent.


  Hag hen raktal da gavoud he dad, o oela, ha da laret d’ehan:


  - Allas! ma zad, marw eo ma breur paour!


  - Ha penoz a ouzoud te se? -


  - Laret hen defoa d’in, a-rok mont kuit, mont bep-beure da skei un tol-kontell en troad al lorenn a zo er jardinn, ha pa deuje gwad ganen, neuze a vije marw. Allas! ar beure-ma, kerkent hag am euz skoët al loreenn, a zo dilampet ur bouill-gwad! Ma breurig paour a zo marw! Rèd eo d’in mont brema d’hen klask, ha na baouezinn a vale, nag en noz nag en de, ken am bô kavet anehan!


  Kaer ho defoe he dad hag he vamm goela hag hen pedi da chomm er ger gant-he, en ho c’hozni, na dalvee ket; mont a ra en hent, gant he varc’h hag he gi, evel egile. Bale a ra, bale a ra, kement ha ken buhan ma tigwez iwe er memeuz bali gwez-dero evel he vreur. Skei a ra war dor ar c’hastell, ha kerkent ez eo digorret d’ehan. Pa hen gwell o tont er porz groeg he vreur, a tiskenn buhan-ha-buhan euz he c’hambr, hag a teu da lampad en he gerc’henn, o laret: -


  - Arru ’oud eta, ma fried kez! Jezuz! vel am euz bet nec’hamant ganid! Aoun am boa a vijes êt er porz a-dre ar c’hastell, rag a-c’hane na retorn den.


  Heman a welas prest a oa kommerret wit he vreur, hag a laras:


  Em gollet a oann er c’hoad, na ouzon penoz; met n’am euz bet droug a-bed.


  Setu joa vraz er c’hastell, a greiz ma oa glac’haret ann holl.


  Pa oa deut ar c’houlz , a koanjont asambles, ha goude a pignjont ho daou da ho c’hambr, ewit mont da gousket. Met a-rok mont er gwele, heman a lakaas he gleze noaz etre-z-he ho daou.


  - Daoust petra a zo kaoz d’ehan da ober se? a lare en-hi ic’h-unan ar vroeg, souezet.


  Mab ar pesketaër hen defoa aoun braz da vea anaveet hag a laras a oa skuiz hag hen defoa c’hoant kousket. Met ar vroeg na baouez ket a brezeg, ha da c’houlenn digant-han he doare a-boe ma oa êt euz ar gèr, ha kalz a dreo-all. Heman oa nec’het braz, ha na wie petra laret. Ma c’houlennas iwe, perag ma oa serret kloz holl orojo ha preunestro un tu ar c’hastell.


  - Perag? met laret am euz d’id c’hoaz; na t’euz ket a sonj eta?


  - Nann sur; ankouet am euz.


  - Ma! me a laro did c’hoaz: - En tu-se ar c’hastell a zo ur porz leun a aered, sourded, touseged, holl amprefaned benimuz, ha loened-all falloc’h c’hoaz hag ann hini a afe eno, na zistrofe bikenn.


  Ma sonjas kerkent penoz a oa êt he vreur eno.


  Ann dewarlerc’h ar beure, goude dijuni, ec’h a da vale en tu-se ar c’hastell, gant he varc’h hag he gi:


  - Aze, - a lare en-han he-unan, a renk bea ma breur, ha na euz forz petra a c’hoarveo, red eo d’in mont da welet.


  Skei a ra war ann or. Dont a ra ar vroac’h koz da digorri: Anaveout a ra kerkent marc’h ha ki he vreur, ewit-he da vea treut ka prest da verwel gant ann naoun.


  - Demad d’id, mabig! a lar d’ehan ar vroac’h, deut out iwe d’am gwelet? deuss ebars buhan, ma tiskouezinn d’id ann holl dreo-kaer am euz ama. Kommer ann diou chadenn-se, da staga da varc’h ha da gi aze en toul ann or, ken a zistroï.


  Hag a tennas diou vlewen euz he fenn, hag a astennas he dorn wit ho rei d’ehan. Met heman a c’houezas war-n-he, hag a kouezjont d’ann douar, troët en diou aer-wiber.


  - Ma? mar na fell ket d’id staga da varc’h ha da gi, ho losk aze, ha deuss ganen bepred da welet ma c’hastell.


  Mont a ra gant-hi. Arru e-kichenn ar vilinn aotenno:


  - Sell, mabig, bout da benn en toull-se, hag a weli ur burzud ar c’haera.


  - Diskouezit d’in penoz ober, mamm-goz, ewit gwelet. -


  - Sell, evelhenn, mabig.


  Hag a votas he fenn en toull. Met kerkent mab ar Pesketaer a grogas en he zreid, hag hi zanfoeltras war ar rod goloët holl a aoeteno.


  Hag a koueas d’ann traon, draillet munud evel brenn-heskenn.


  Neuze ec’h a da vale dre ar c’hastell, da welet ha na gavo ket he vreur. Ma tigwez gant-han ul Louarnes, pehini a lar d’ehan:


  - Penoz oc’h euz c’hui gallet dont ama?


  - Petra, c’hui a gomz iwe? a c’houlennas, souezet braz.


  - Evel ma welet.


  - Oh? me am euz gouveet ann tu da dont a-benn euz ar vroac’h koz.


  - Penoz se eta?


  - Penoz? tolet am euz anehi war he fenn bars ar vilinn aotenno, hag ez eo bet draillet munud evel brenn-heskenn.


  - Oh! me ’gare a ve gwir a larfac’h?


  - Na euz netra a wiroc’h, kredit anoun, pa larann d’ac’h.


  - Neuze oc’h euz ma delivret!


  Ha kerkent a oe troët al louarnes en ur brinses ar gaera.


  - Pemp-kant vloaz a oa, emehi, a oan-me dalc’het aman indan gazel-gae gant ar zorseres milliget se!


  - Ha ma breur paour, na ouzoc’h doare anehan?


  - Ho preur a zo bet tolet gant-hi er vilinn-aotenno, hag ec’h eo bet draillet munud evel brenn-heskenn. Met na euz ket a forz; me am euz dastummet holl, he gig, he wad hag he eskern, ha gant ur vuredad dour a vuhez a zo en kambr ar vroac’h-koz a rentfomp d’ehan c’hoaz ar vuhe.


  Laket a oe ann holl dammo en ur bern, kig, gwad hag eskern, tolet war-n-he ur vuredad dour a vuhez, ha kerkent a weljont o sevel ac’hane mab all ar Pesketaer, beo ha iac’h evel biskoaz, hag a laras: - me a-vad am euz kousket!


  - Ia, ma breur paour, ha penamet-on hag ar Brinses-kaer ma, na vijes ket dishunet c’hoaz!


  Ma em doljont ann eil en kerc’henn egile, hag a oeljont gant ar joa da em gavoud. Neuze a tristrojont ho zri en tu-all d’ar c’hastell, hag ar vroeg iaouank a oe souezet o welet daou bried dehi el-lec’h unan, ha na wie ket pehini a oa ann hini gwir, kement ha ma oant henvel ann eil euz egile. Ma oe kontet holl d’ehi. Neuze ec’h anaveas perag ann eil hen defoa laket ur c’hleze noaz er gwele, epad ann noz hen defoa tremenet gant-hi.


  Neuze an hini an-he na oa ket dimêt, a dimêzas d’ar brinses hen defoa delivret hag a oa en stum ul louarnes.


  Laket a oe kerc’had ar pesketaer koz hag he vroeg, en ur c’harronz kaer, hag a oe eno neuze, epad ur miz penn-da-benn, festo, danso ha c’hoario evel n’och euz gwelet biskoaz.


  Mamm-goz ma mammio-goz a oa un tammig kar d’ar pesketaër koz, hag a oe iwe pedet, hag evel-se a teuas kezlo bars ar vro euz ann eured-se.


  Kontet gant Marc'harit Fulup, a baroz Plunet.


  AR MILINER HAG HE AOTRO.


  Pewar bloaz a oa n’hen defoa ket paeet he c’hour-mikaël d’he aotro. Paour a-walc’h a oa! un dez ann aotro, o retorn euz ar chasse, ha drouk en-han, abalamour n’hen defoa tapet netra, a dennas war vuc’h ar miliner, a gavas en he hent, hag a lac’has anehi. Groeg ar miliner a welas ann tol, hag a diredas d’ar gèr o estlammi: - Allas! Allas! glac’haret a-walc’h omp wit ann dro-ma! Setu lac’het hon buc’h gant ann aotro!


  Ar miliner na laras mann-a-bed; met drouk a oa en-han memeuz tra. Epad ann noz, a kignas he vuc’h, hag ec’h eaz neuze da werza he c’hroc’henn da Wengamp. Evel ma hen defoa pell da vont, hag hen defoa c’hoant da vea beure-mad en kèr, a partias euz ar gèr wardro anter noz. Digwêt da dremen ur c’hoad lec’h ma oa ar vrud a vije laeron braz, a teuas aoun d’ehan, hag a pignas war ur wezenn, da c’hortoz ann de.


  En-bezr ec’h arruas indan ar wezenn-se ur vandenn laeron, da bartaji oc’h arc’hant. Ha setu chikan ha trouz; na oant ket ewit em glewet.


  - Jezuz, ma c’halfenn kaout ann arc’hant-se! a lare ar Miliner en-han he-unan. Hag hen o sonjal teurrel kroc’henn he vuc’h en ho c’hreiz, ewit ho sponta. Al laeron, o welet ar c’hernio hag ar c’hroc’henn du-se, - rag du a oa ar vuc’h, - a sonjas d’he a oa arru ann Diaoul d’ho c’herc’had. Ha da skara, du-man ha du-hont, hag o leuskel eno oc’h holl arc’hant! - Deut eo ma zol da vad, war ma fe! - eme ar miliner. Hag a tiskennas neuze diwar he wezenn, hag a pakas ann holl arc’hant en kroc’henn he vuc’h, ha d’ar gèr! Beteg ann dez a chommas he vroeg hag hen da gonta arc’hant; met na oant ket ewit dont a-benn da ober kont a-bed, re a oa euz ann arc’hant.


  Ann dewarlerc’h ar beure, ar miliner a laras d’he vroeg mont da di ann aotro, da c’houlenn un anterrenn, da vuzura ann arc’hant. Mont a ra ar vroeg, hag a c’houlenn ann anterrenn. -


  - Da betra oc’h euz-c’hui ezomm un anterrenn? a laras ann aotro d’ehi.


  - Da vuzura arc’hant, aotro.


  - Da vuzura arc’hant a-walc’h! ober goap ouzin a fell d’ac’h, me gred!


  - Nann ma Doue, aotro kez; ar wirionez a laran d’ac’h; deut ganen, hag a welfet.


  Mont a ra ann aotro gant-hi. Pa wel taol ar miliner goloët a beziou daou-skoed, ez eo souezet braz, hag a lâr d’ehan:


  - A be-lec’h a t’euz te bet ann arc’hant-se?


  - Ewit kroc’henn ma buc’h, am euz gwerzet en Gwengamp, am euz bet an-he, aotro. -


  - Ewit kroc’henn da vuc’h? gwall-ger eo ar c’hrec’henn saout neuze eta?


  - Ia ’vad, aotro; rekouret oc’h euz an-on o vea lac’het ma buc’h.


  Hag ann aotro d’ar gèr, d’oc’h-tu, hag oc’h ober lac’ha he holl zaout, hag ho c’higna. Ann dewarlerc’h ar beure a kass ur mewel en kèr gant ar c’hrec’henn, a oa an-he samm un aneval, hag a lâr d’ehan goulenn un anterrenn arc’hant ewit pep-hini. - Mont a ra ar mewel en kèr, gant he grec’henn. - Pegement pep-kroc’henn? a c’houlenn digant-han ur c’hevijer.


  - Un anterrenn arc’hant!


  - Allons! na ra ket a voap; pegement pep-kroc’henn?


  - Lâret am euz d’ac’h, - un anterrenn arc’hant.


  Ha vel ma lâre ar memeuz tra d’ann holl, ec’h eaz drouk er gevijerrienn, hag a oe bac’hatet gant-he, ruillet ha diruillet war ar pave, ha lemet c’hoaz he grec’henn digant-han.


  Pa arruas er gèr: - Pelec’h eman an arc’hant? a lâras ann aotro d’ehan.


  - Ia da! arc’hant en eeunn! n’am euz bet nemet tolio-treid ha bac’hado, ha ma c’horf paour a zo brewet holl.


  - Bourdet ’on gant ar miliner! a lâras neuze ann aotro, ha drouk en-han; met na euz forz, ma zro a deuio iwe.


  Ar miliner a rez un tammig fest gant ar vuc’h a oa bet lac’het d’ehan, hag a lâras d’he vroeg mont da bedi ann aotro da dont iwe. Mont a ra ar vilineres; ober a ra he fedenn.


  - Petra, dont da ober goap ouzin c’hoaz em zi! - a lâras ann aotro d’ehi. -


  - Jezuz! aotro kez, me ober-goap ouzoc’h? na me na ma den na gretfe bikenn ober se.


  - Ma! mont a rinn koulzgoude, hag a komzinn gant ar miliner. Henes a sonj gant-han ez eo finoc’h ewit-on, marteze?


  Mont a ra ann aotro d’he goan d’ar vilinn. Friko a oa, kig-sall, rost euz ar beer, jistr ha gwinn iwe. En definn ar pred, pa oa un tammig tomm ar penno, ar miliner a lâras d’ann aotro: -


  - Ma! aotro, ann holl a oar er-vad ez oc’h un den finn , ha koulzgoude ez on kontant da ober ur pa-ri na refet ket ar pez a rin-me,


  - Petra eta?


  - Lac’ha ma groeg dirazoc’h holl ama, hag hi ressussita goude, o c’hoari gant ur violonz am euz aze.


  - Pari ugentskoed na ri ket se.


  - Ugent skoed a rinn.


  - Gwelomp eta, eme ann holl; ann aotro a dalc’h ar pari. -


  Hag ar miliner o kommer ur gontel, o lampad war he vroeg, hag oc’h ober van da droc’ha he gouk d’ehi. Met na droc’has nemet ur vouellenn leûn a wad hen defoa laket en-dro d’he gouk. Ann aotro, pehini na wie ket ann dro, evel ar re-all, a heuze o welet ar gwad o redek. Ar vroeg a goueas d’ann douar, evel pa vije marw-mik. Ar miliner a gommeras neuze he violonz, hag a em lakaas da zoon. Hag he vroeg da zevel kerkent, ha da zansal evel unan penn-follet. Ma chommas ann aotro da zellet, digor he c’heno gant-han.


  - Ro d’in da violonz, a lâras d’ar miliner ha me a lezo ar vilinn daou vloaz ganid ewit netra.


  Setu gret ar marc’had. Hag ann aotro d’ar gèr, gant he violonz, ha stad en-han. - Ma groeg, a lâre en-han he-unan, o vont, a zo un tammig koz, ha mar gallan hi iaouankaad!


  Pa arruas er gèr, a kavas he vroeg en he gwele, hag hi kousket mad.


  - Hag a zo mad! emehan, evel-se na oufeo netra.


  Tapout a ra ur gontel er geginn, hag a troc’h he gouk d’he wroeg. Ha da zoon neuze gant ar violonz! Met kaer hen defoa zoon, ar vroeg paour na zanse ha na flache; marw-mik a oa!


  - Sota den eo ar miliner-se! eme-han; lakât an-on da lac’ha ma groeg, ha kaër am euz soon, gant ar violonz, na deu ket a vuhez en-hi! Rèd eo hen defe ankouet lâret un dra-bennag d’in. Ec’h ân prim da glewet gant-han.


  Redek a eure d’ar vilinn. Pa arruas, a welas ar miliner en korf he rochet, ur skourjez gant-han en he zorn, hag hen o skourjata ur pod-houarn braz, en kreiz ar porz, hag ann dour o virwi en-han. (A-newe diskennet a oa diwar ann tân). Chomm a eure da zellet out-han, digor gant-han he c’heno, hag ankouet gant-han he vroeg.


  - Petra a rez-te evel se, miliner?


  - Lakaad ar zoubenn da virwi, ma aotro; deut buhan da welet evel ma verw. Hag ann aotro a dos-taas ewit sellet er pod-houarn, hag a lâras:


  - Ia a-vad! ha gant da skourjez eo a rez d’ehi birwi evel-se?


  - Ia sur, aotro; ar c’hoad a zo ker, hag a ve re goustuz d’in.


  - Gwir a-walc’h a lâres. Ro d’in da skourjez, ha me a lezo ganid ar vilinn daou vloaz all ewit mann.


  - Pa eo c’hui eo, aotro, setu-han aze.


  Hag ann aotro a retornas d’ar gèr gant he skour-jez; hag o tont, a lâre d’ehan he-unan: - Breman a lakaïnn diskar ar c’hoad diwar ma holl douaro, hag am bô kalz a arc’hant ewit-he.


  Goerza a eure ar c’hoad holl diwar he zouaro.


  - Aotro, n’am euz ken un tamm koad na keuneud; penoz a rinn-me breman ewit aoza boued? - A lâras ar gegineres d’ehan, ur zadorn da noz.


  - Me a oufed mad penoz ober, kegineres; n’ho pet ket vorc’hed gant kement-se.


  Ann dewarlerc’h ar beure, a oa ur zul, hag ann aotro a lâras da holl dut he di, mewelienn ha mitizienn, mont d’ann oferenn-bred, nemet Iann-vraz, he vewel kenta, a chomje gant-han er gèr.


  - Ha leinn, piou hen aozo? a lâras ar gegineres.


  - N’ho pet ket a nec’hamant gant-se, hag et holl, pa lâran d’ac’h.


  Setu int-ta partiet holl d’ar bourk. Ann aotro a lâras neuze da Iann-vraz digass ar pod-houarn braz en kreiz ar porz, hag hen leunia a zour. Neuze a lakaas ebars kig-sall, kig-bewinn, kaol, irvinn, holenn, peb, - holl kement a zo rèd da gaout ewit ober soubenn vad. Goude a tiwiskas he chupenn, a kommerras skourjez ar miliner, - ha da skourjata ar pod-houarn! met kaer hen defoa skei, ann dour a chomme ien bepred.


  - Petra a ret iwe, aotro? - a laras Iana-vraz souezet.


  - Ro peuc’h, genaouek, brema-soudenn a weli.


  Hug hen da skourjata are, euz he wella. A wez-an-amzer a voute he viz er pod-houarn; - bepred a oa ien ann dour! - Pa oe skuiz a-valc’h, a paouezas iwe, hag a lâras:


  - Arsa, ar miliner, ’m euz aoun, a ra goap ouzinn?


  - Ia, goap a ra ouzoc’h sur , aotro. - a lâras Iann-vraz.


  - Ma! na euz forz; na euz nemet ar maro ewit-han!


  - Larda anehan er-fad, gant he skourjez, me gred a vo a-walc’h, aotro. -


  - Nann, nann, ar maro! ober-goap ouzin-me! eomp buhan d’ar vilinn, ha digass ganid ur zac’h ma vo boutet ebars ha tolet er stank da veuzi.


  Iann-vraz a gommerras ur zac’h goullou war he skoaz, hag ec’h ejont ho daou trezeg ar vilinn. Boutet eo ar miliner paour er zac’h ha zammet war ar marc’h-porté ewit bea kasset d’ar stank, pehini a oa un tammig pell euz ar vilinn. Pa oant o vont, a weljont o tont gant ann hent ur marc’hadour, pini a hee da foar Wengamp, ha gant-han tri a gezek sammet a varc’hadoures. Ma teuas aoun d’ann aotro.


  - Eomp da em guza dreg ar c’hleuz, emehan, ken a vo tremenet ar marc’hadour-se.


  Mont a reont dreist ar c’hleuz er park. Ar miliner, en he zac’h, a oe harpet euz ar c’hleuz, war vord ann hent. Pa glewas trouz kezek ar marc’hadour, o tremen a-biou d’ehan, a em lakaas da grial: - Nann, na gommerrinn ket anehi! na gommerrinn ket anehi!


  Ar Marc’hadour, souezet, a dostaas d’ar zac’h: - Sell! sell! emehan, petra eo kement-man? - Egile a grie bepred: - Nann, na gommerrinn ket anehi! na gommerrinn ket anehi!


  - Na gommerri ket piou? a c’houlennas ar marc’hadour.


  - Penheres un aotro pinvik-pinvik, a deûz bet ur bugel, hag a fell d’he zad ober d’in he c'hommer.


  - Ha gwir eo pinvik-braz?


  - Ia, ar pinvika euz ar vro.


  - Ma! me a zo kontant d’he c’hommer.


  - Deut aman neuze buhan er zac’h ha me aïo e-mèz.


  Mont a ra ar marc’hadour er zac’h, ar miliner a skoulm warnehan, ha neuze a kommer he skourjez hag ec’h a etrezeg Gwengamp, gant ann tri marc’h sammet a varc’hadoures.


  Pa oe êt-kuit, ann aotro hag Iann-vraz a retornas d’ho zac’h.


  - Me a gommerro anehi! me a gommerro anehi! a grie ar Marc’hadour, a oa ebars.


  - Te a gommerro piou? eme ann aotro.


  - Ho merc’h, aotro.


  - Ah! mab gast! kerz da glask anehi neuze en fonz ar stank!


  Hag a oe tolet er stank, hag a-boe na eo ket bet gwelet.


  Ann aotro hag he vewel Iann-vraz a eaz ann dewarlec’h da foar Wengamp. Pa oant o sellet euz ar staliou-kaer a oa eno, a oent souezet braz o welet ar miliner eno iwe, ha gant-han ur stal aourfredour ar c’haera.


  - Petra miliner, eme ann aotro, te eo a zo aze!


  - Ia ’vad, ma aotro; deut oc’h da brena un dra-bennag diganen michamz?


  - Penoz, n’ont ket chommet er stang eta?


  - Evel ma welet, ma aotro; na em gavenn ket mad eno; ha koulzgoude a trugarekann anoc’h, rag a-c’hane eo deut ganen ann holl dreo-kaer a welet ama.


  - Ha gwir?


  - Evel ma laran d’ac’h, aotro. N’am euz keun nemet da un dra, hag a eo dre ma n’ho poa ma zolet un tammig pelloc’h; neuze a vijenn kouezet el lec’h ma na euz nemet treo aour.


  - Ha gwir?


  - Ken gwir ha ma lâran d’ac’h, aotro. -


  - Hag e-maint eno c’hoaz?


  - Ia, me oar vad; med mad a ve d’ac’h hasta, mar oc’h euz c’hoant mont da welet.


  Hag ann aotro d’ar gèr gant he vewel; ha d’ar stank! Iann-vraz a lampas da genta en dour, hag evel ma oa braz-kaer, a save c’hoaz he dorn warc’houre ann dour, da c’houlenn zikour, rag na wie ket neuial.


  - Sell! eme ann aotro, diskouez a ra d’in gant he zorn lampad pelloc’h; michamz na eo ket êt beteg ann aour.


  Hag a kommerras ke lanz, hag a lampas pella ma c’hallas.


  Hag a-boe na euz bet kezlo a-bed an-he.


  Ha setu aze kaoz ar miliner hag he aotro.


  Kontet gant Barba Tassel. -

  En bourk Plouaret. - Miz kerdu - 1868.

